                 კარუსელი ყველაზე პატარებისთვის

დრამატურგი - ლია მოლარიშვილი   
       სიბნელე. სუსტად განათებულ კარის ღიობში ზურგით დგას ტანმორჩილი ადამიანი და ვიღაცას მორიდებით ეპასუხება: 
        დიახ, დიახ, ყველაფერი გასაგებია (თავმდაბლად). კი, მესმის _ იშვიათი მაღაზიაა, იშვიათი ნივთების... დიახ, ხელს არაფერს ვახლებ, ცხადია!
 ხანძრის შემთხვევაში _ ცეცხლსაქრობი დერეფანშია. სახანძროს ნომერიც ვიცი. ძარცვის შემთხვევაში... აბა რა, წყნარი ქუჩაა... არასდროს არაფერი მომხდარა, მაგრამ მაინც... (უსმენს რაღაც მითითებებს, თავს იქნევს და იმახსოვრებს) გასაგებია, ნახვამდის! (კარს დახურავს, ზურგით მიეყრდნობა. შუბლს იწმენდს)
 მიდი, რა!..
 აჰა!.. აი, ესეც ჩემი პირველი სამუშაო დღე... უფრო სწორად, ღამე _ დიდი შესვენების მერე. მაინც რამდენ ხანს ვეძებდი სამსახურს. იმედიც კი გადამეწურა. და უცებ... ღმერთმა დალოცოს სკოლის მეგობრები. ერთ-ერთს სულ შემთხვევით გადავეყარე ქუჩაში. კრიტიკულად ამხედ-დამხედა და მითხრა: ,,ღამის დარაჯად იმუშავებ? ძველებური ნივთების სავაჭროში, პურის მოედანზე, კაფე ,,ვალეტების” გვერდით, პირველივე კარი მარჯვნივ...” 
 გარედან რახუნით ჩამოეშვება რკინის ჟალუზები. სრული სიბნელე.
დ ა რ ა ჯ ი (წყვდიადში). კარისგან მარჯვნივ თუ მარცხნივ...Mმაინც  სად ჯანდაბაშია ჩამრთველი? (ასანთს მოუკიდებს და კედელზე აფათურებს ხელს) ერთი უბრალო ჯიბის ფარანი მაინც მოეცათ. მშიშარა არ ვარ, მაგრამ ვირთხასავით სიბნელეში ჯდომა ნამეტანია. ჰო, ჰო, ნამდვილად არ ვარ მშიშარა. პირიქით, ძალიან გამბედავი და მამაცი... (სიტყვა გაუწყდება, რადგან სიბნელეში წითლად გაკვესავს ორი კატისებრი თვალი) ვაიმე, დედა!.. ვინ არის აქ?

 როგორც იქნა, მიაგნებს, რასაც ეძებდა. ტკაცანით ირთვება ნათურა. შუქი პირდაპირ მგლის ფიგურას ეცემა, რომელიც მის ცხვირწინ დგას. დარაჯი მოულოდნელობისგან შეჰყვირებს და იქვე ჩაჯდება.
 მშიშარა არ ვარ, მაგრამ მგელი შუა ქალაქში?!. არაფრით არ ველოდი... 
 შენ შენთვის, მე _ ჩემთვის... (თავს ხელებით დაიფარავს) არასდროს არაფერი დამიშავებია ცხოველებისთვის, ჩიტიც კი არ მომიკლავს, დამიჯერე. თოფი ხელში არ ამიღია... უფრო მეტიც _ ბავშვობაში ყოველთვის თანავუგრძნობდი იმ მგელს, მუცელი რომ გაუჭრეს, გადაყლაპული ბებია-შვილიშვილის ამოსაყვანად და თითქმის ზეპირად ვიცოდი მგლების გაზრდილი პატარა ბაყაყის ამბავი... მაუგლი ხომ გახსოვს? რომული და რემი? ჰოდა, იმ ჩვენს მეფესაც მგლისთავიანი მუზარადი არ ეხურა?.. მოკლედ, იმის თქმა მინდა, რომ არაფერს გერჩი და შენც ნურაფერს დამიშავებ! (თავს ასწევს) 
 ფიტული ყოფილა!.. (პაუზა) გგონია, მართლა შემეშინდა? გავითამაშე. ისე, ხომ კარგად გამომივიდა? (ადგება, შარვალს გაიფერთხავს) პატარა ბიჭობაშიც კარგად გამომდიოდა თავის მოკატუნება. სკოლაში წასვლა ხომ ჭირივით მეზარებოდა და თავის მოავადმყოფება მშვენივრად შემეძლო. (ჩახრენწილი ხმით) 
 ,,აუ, კისერი შემიხვიე, რა!.. ყელი... ვაიმე, მგონი, სულ გადამეკეტა!.. თავი მისკდება. ალბათ ძალიან მაღალი სიცხე მაქვს!” 
 ჰოდა, დეიდაჩემს მეტი კი არ უნდოდა... თვითონ უშვილო იყო, გაუთხოვარი... და მე მევლებოდა თავს არარსებული შვილის, ქმრის, გარდაცვლილი დისა და საერთოდ, ყველას მაგიერ... 
 ისე კი, სულ ერთია, ნამდვილიც რომ იყო, მაინც შენს გვერდით მირჩევნია ღამის გატარება, ვიდრე სახლში, უმუშევრობის მგელთან პირისპირ... აი, ის არის თუ არის, ნამდვილი, ხახადაღებული მტაცებელი. ყველაფერი მოინელა: კეთილდღეობის ყველა ნიშანი სათითაოდ გააქრო ჩემი პატარა ბუნაგიდან და ზედ მიაყოლა ოჯახური სიმყუდროვეც. თორემ შენ რას გერჩი _ დგახარ წყნარად კედელთან და ალბათ შენც დარაჯობ აქაურობას...
 მაინც რა არის ამ თქვენს დუქანში ასეთი იშვიათი? 
აქეთ-იქით იხედება. შუქი უთავო მანეკენზე ჩამოცმულ სასცენო კოსტუმს _ მაქმანებით გაწყობილ ხავერდის კაბას ეცემა. 
 ოჰ, მაპატიეთ, ქალბატონო! (დარცხვენილი) არ ვიცოდი, აქ თუ ბრძანდებოდით.
 თქვენ ჩემი შეშინების უნებლიე მოწმე გახდით, მაგრამ მინდა, კიდევ ერთხელ აგიხსნათ, რომ ეს უბრალოდ თამაში იყო... ნურც იმას მიაქცევთ ყურადღებას, მუხლებზე გამობერილი შარვალი რომ მაცვია. ეს ყველაფერი წვრილმანებია. (ფეხსაცმელებზე დაიხედავს) დახეული ლანჩებიც კი... ნება მომეცით, წარმოგიდგეთ! 
   (ფეხს ფეხზე მიარტყამს და თავს მდაბლად დაუხრის).
 მე თქვენ მეცნობით, იცით?.. (ჩაფიქრდება) დეიდას გაგიჟებით უყვარდა ოპერა. სულ თან დამათრევდა: ნამდვილ მუსიკას უნდა გაზიაროო. მე კი მესიკვდილებოდა იქ ყოფნა, სადაც არც ერთი თავმოყვარე ბიჭი არ წავიდოდა (ასე ვფიქრობდი მაშინ) და ალმაცერად შევცქეროდი პრიმადონებს, სრულ ტანზე რომ ასკდებოდათ აი, ასეთივე შლეიფიანი კაბები... 
 თუ ვუსმენდი მაინც? აჰ, როგორ გეკადრებათ, რასაკვირველია!.. ერთხელ, კონსერვატორიის დიდ დარბაზში ერთი სიფრიფანა სტუდენტი გოგონა მღეროდა. ისე ვუსმენდიი... ,,ტრავიატა”ხომ გახსოვთ? ჰოდა, სულ ცრემლებს ვყლაპავდი იმ კონცერტზე _ იმ ერთადერთ კონცერტზე, სადაც ჭლექით დაავადებული, მომაკვდავი კურტიზანი ქალი პირდაპირ სიჯანსაღეს არ აფრქვევდა და ვარდისფრად აფუებული, მუთაქასავით მკლავებს არ მიშვერდა სცენიდან.
 ,,ეგ სულ პირობითობაა, _ მიმტკიცებდა დეიდაჩემი, _ არსებობს მხოლოდ კარგი შესრულება, დანარჩენი კი დაივიწყეო.” როგორ დამევიწყებინა აბა, როცა ,,რიგოლეტოში”... რიგოლეტო ხომ გახსოვთ? ჰოდა, ჭკუისკოლოფი რეჟისორის გადაწყვეტილებით, საბრალო ცოდვილი ბერიკაცი ვეებერთელა ტომარას სცენაზე კაი ხანს დააჩოჩიალებდა ოფლგადამსკდარი. ტომარაში კიდევ, მართლა იწვა მისი ქალიშვილის როლის შემსრულებელი; ცოცხალი და საღსალამათი მანდილოსანი. ზომით არ ვიცი და წონით იქნებოდა ასე, 125 კილო მაინც... 
 საწყალი რიგოლეტო...
 ეტყობა, ხელოვნების აღქმის უნარი მაკლდა. მაგრამ არ გეგონოთ, ფანტაზიორობაში მოვიკოჭლებდი. ჩვეულებრივი ბიჭი ვიყავი: ნიჭიერი (როგორც ყველა), იმედებით აღსავსე. მერე რა, რომ დავობლდი, მერე რა, რომ მამამ მიმატოვა და მას შემდეგ თვალითაც არ მინახავს არასდროს.
 სამაგიეროდ თამაშებს ვიგონებდი და ამქვეყნად ყველაზე ძალიან კინო მიყვარდა. დიახ, კინო! განსაკუთრებით ომზე გადაღებული ფილმები. სულ ერთია, რომელ ომზე, მთავარია, ბატალური სცენები ყოფილიყო ბლომად... თუმცა, რა დასამალია, მეორე მსოფლიო ომის ამბები მერჩია, სადაც ტანკები გრუხუნებდა და ისეთი გმირები თამაშობდნენ, ელექტროშოკითაც რომ ვერ გამოტეხდი და გატეხდი.
 კინოდან გამოსული კი ვნატრობდი ამბრაზურას _ მკერდით რომ გადავფარებოდი, ქუჩაში რახრახით მომავალ ტანკს _ მუხლუხებში რომ შევვარდნოდი და ამეფეთქებინა... სამთვლიანი მოტოციკლით მიმავალი უწყინარი მილიციელიც პირსისხლიან ესესელად მეჩვენებოდა, რომელსაც სამკვდრო-სასიცოცხლოდ უნდა შევბმოდი.
 ეგეც თქვენ _ მქონია თუ არა წარმოსახვა? ჭარბადაც კი... ეჰ, კინო, კინო!.. გმირობაზე ოცნება...
 ახლანდელ ფილმებში რა ხდება? ერთმა კაცმა, მარტოდმარტომ უნდა გადაარჩინოს პლანეტა დაღუპვისგან. პლანეტა რაა _ მთელი პლანეტარიუმი. დავალება უმარტივესია: ,,კაცური კაცი, მიდი ერთი, ნახევარი საათი გაქვს და მოასწარი რამე, თორემ ა, ხედავ? გვეჯახება რაღაც კოსმოსიდან და აგვაყირავებს ნამდვილად. კია მრგვალი დედამიწა, მაგრამ რა იცი, რა ხდება...”
 მოასწრებს, აბა, რას იზამს, სუპერკაცია, მაგას ვენაცვალე. 
 მე თქვენ გეკითხებით: უბრალო, კარგი ადამიანები სადღა არიან? თქვენ არაფერ შუაში ხართ, ქალბატონო, უბრალოდ, გული მტკივა... იქნებ გგონიათ, ისინიც მამონტებივით გადაშენდნენ? როგორ გეკადრებათ! ყველგან არიან. აქვე, ჩვენს გვერდით. მაგრამ ჯერ-ჯერობით თავს არ ამჟღავნებენ, იმალებიან, თითქოს ეუხერხულებათ, რომ ასეთი ჩვეულებრივები არიან... ან იქნებ ქალაქს ერიდება მათი გამოჩენა, როგორც ზოგიერთ მშობელს ავადმყოფი შვილის? 
 აქ, თქვენთან რა სიმყუდროვეა... იცით, მარტოობის მეშინია, არ დაგიმალავთ. მაგრამ ახლა, მიხარია კიდეც, რომ ქალაქის ხმაური არ მესმის. იმ ცივი და უხეში ქალაქის ხმაური, რომელიც გამიუცხოვდა და ჩემთან აღარაფერი ესაქმება, მორჩა! წერტილი.
 ადრე ხომ ასე არ იყო, ქალბატონო? 
ახლოს მიდის მანეკენთან, თითქოს თვალებში ჩასცქერის და გაოგნებული უკან დაიხევს.
  დეიდა?!. არაფრით არ მოველოდი შენს ნახვას აქ, ამ ადგილას... ასე ნუ მიყურებ! წეღან რაც ვთქვი, სულ ბავშვური სისულელეა. აბა, რომელ ბიჭს არ აუტკივებია თავი სკოლაში წასვლის წინ, ორშაბათ დილას... (თვალს აარიდებს) კიდევ ვერ მაპატიე, კინოში რომ გაგეპარე ღამის სეანსზე? შენ კი თურმე გულგახეთქილი მეძებდი.
 ეგ ხომ წვრილმანია, დეიდა, მაგრამ მაინც ბოდიშს გიხდი. ძალიან გვიანია? მერე რა, ოცდაათი წლის შემდეგ გთხოვ პატიებას... მაშინ ვერც კი წარმომედგინა, თუ ისე ინერვიულებდი, რომ სასწრაფო დაგჭირდებოდა... მაპატიე ჩემი ორიანები _ ასეთ ნიჭიერს! მაპატიე, შენს გვერდით მჯდარს, უსინდისოდ რომ მეძინა სპექტაკლებზე... მაპატიე, პოეზიის კრებული რომ დამიდე სასთუმალთან: დაძინების წინ წაიკითხე,  წმინდა გულით დაგეძინებაო და როცა ერთხელაც შიგ შიშველქალებიანი კარტი ნახე, გული წაგივიდა. მაპატიე, ახირებულ შინაბერად რომ მიმაჩნდი. სინამდვილეში კი თურმე ისეთი გულჩვილი და თან მომხიბვლელი ქალი იყავი (ამასაც ახლაღა ვხვდები, ოცდაათი წლის მერე). ერთ ხელის მთხოვნელს უარი იმიტომ უთხარი, მე რომ არ ვეხატებოდი გულზე (თუმცა ძალიან გიმალავდა, მაინც შეატყვე), მე კი მხოლოდ იმიტომ არ მოვწონდი იმ კაცს, რომ ხვდებოდა: ვერ ვიტანდი და ერთი სული მქონდა, სადარბაზოდან გამეპანღურებინა...

 ვერ ვიტანდი ვერავის შენს გვერდით...
 რაო? სულაც არ ნანობ? სამაგიეროდ, მე ვნანობ! რა ეგოისტი ვიყავი... ერთხელ მეზობლის ქალმა, ჩვენს სამზარეულოში რომ იჯდა,  თქვა: ,,დეიდას დედის სუნი აქვს.” და მეც ჩუმად ვყნოსავდი შენს თმას თუ ხელებს, როცა ღილებს მიკრავდი, ან საბანს მიკეცავდი... და მეგონა, მთელი მსოფლიოს დედებს ასდიოდათ ჟასმინის საპნის და ვანილის სურნელი...
 მაპატიე, შენი საყვარელი მოლაპარაკე თუთიყუში რომ გავყიდე... ო, რა ნაძირალა ვარ! ფული წავაგე უფროსკლასელებთან (ესეც ახალი უბედურება)... და შემეშინდა. მეხუთე კლასელის შეშინებას რა უნდა.
 ჰო, ჰო, აგნეტა მე მოგპარე! მაგრამ რომ მცოდნოდა, რა დღეში ჩავარდებოდი, თითს მოვიჭრიდი და ფულის მაგივრად მივუტანდი იმ ბიჭებს.
 მერე კი როგორღა არ ვაგროვებდი თანხას... კაპიკს კაპიკზე ვადებდი, კატლეტსაც არ ვჭამდი სკოლის ბუფეტში. სინდისი მქენჯნიდა და დანაშაულის გამოსწორება მინდოდა. საჭირო თანხა რომ შევაკოწიწე, თავქუდმოგლეჯით გავვარდი აგნეტას გამოსასყიდად. უკვე ნახევარი წელი იყო გასული და არ ვიცოდი, ის ოჯახი თუთიყუშს უკან დამიბრუნებდა თუ არა, მაგრამ მაინც...
 ფეხით ავვარდი მერვე სართულზე და გულამოვარდნილმა დავაკაკუნე. კარი იმ კაცის ცოლმა გამიღო. გაკვირვებული, ეჭვით მიყურებდა.
 გაყიდული ფრინველის უკან დაბრუნება ვის გაუგიაო, მითხრა. ჰოდა, არც დაგიბრუნებდით, თუთიყუში ცოცხალი რომ იყოს... მაგრამ ავად გახდა _ რაღაც ავადმყოფობა ალბათ თავიდანვე სჭირდა _ ფრთებჩამოყრილი იჯდა და სულ ,,ლუიზა-ლუიზას” გაიძახდა. არაფერი დაგვიკლია, თუმცა მაინც მოკვდაო.
 Oო, დეიდა, როგორ ვბრუნდებოდი უკან... სანაპიროზე, ხიდის მოაჯირზე ვიჯექი მთელი სამი საათი და არაფერზე ვფიქრობდი. მერე ჩიტების მაღაზიაში შევედი და პატარა იადონი ამოვარჩიე, ახალგამოჩეკილ წიწილასავით ყვითელი. ძალიან ძვირი აღმოჩნდა. აგნეტაზე სამჯერ ძვირი. მომღერალი იყო.
 იაშკა ხომ გახსოვს? ჩემს ფოტოაპარატზე ჭკუას კარგავდა, მაგრამ იმ დღემდე ჩემს ,,ზენიტს” როგორ შეველეოდი? ჰოდა, იმ წუთასვე ჩამითვალა ფული. მე კი შენ იადონი მოგიყვანე... 
 ახლა ხომ სამივე ერთად ხართ? შენ, აგნეტა და იადონი... გამოტყდი, რომ მე აღარც გაგონდები. ან კი, რისთვის უნდა მიგონებდე _Mნუთუ იმიტომ, გული რომ გატკინე? 
 მხოლოდ კინოში რომ გაგპარვოდი, ეგ არაფერი... ჩემი დამამთავრებელი კლასის გამოშვებისთვის როგორ ღელავდი, ჩემზე მეტად ემზადებოდი, გახსოვს? ნაცნობ მკერავთან ძვირფასი საკოსტუმე ქსოვილი მიიტანე და საკომისიო მაღაზიიდან წარმოუდგენელ ფასად დაიხსენი ორი წყვილი ლაპლაპა ლაქის ფეხსაცმელი, ჩიკაგოელი განგსტერებიც რომ არ დაიწუნებდნენ.
 მე კი შენს გამოფხიზლებას ვცდილობდი: ,,თვალი გაახილე, ლუიზა! კარგად მიმოიხედე. ვერ ხედავ _ სამოქალაქო ომი მძვინვარებს. ჩემი სკოლა ჩანახშირდა და ფანჯრების ნაცვლად აბოლებული ღრმულებით იყურება. გაკვეთილებს კარგა ხანია, არავინ ატარებს და არც არავითარი გამოსაშვები საღამო იქნება!”
 არაფრის გაგონება არ გინდოდა! რომელიღაც ორკესტრის მაგალითი მოგყავდა სწორედ იმ ჩემი ,,საყვარელი” მეორე მსოფლიო ომის ისტორიიდან _ ალყაში მოქცეული ქალაქის მუსიკოსები, ორმოცდაათ გარდუსიან ყინვაში რეპეტიციებს რომ ატარებდნენ თურმე.
 ,,ოჰ, ლუიზა, ლუიზა! ის დრო წავიდა... მეც გავიზარდე. თანაც, როცა მტრის ალყაში ხარ, ეგ სულ სხვაა, აქ კი, მოდი, გაიგე, რა ხდება! სრული უაზრობაა. აბა, მითხარი, ვინ და რატომ ესვრის ერთმანეთს? იქნებ ამიხსნა... ააა, დაიბენი?..”
 ახალი წელი ჩაბნელებულ სახლში ვიზეიმეთ, კარტოფილის სანთლის შუქზე. სამაგიეროდ, სალუტები იყო?.. იცოცხლეთ _ ცა გათენებამდე წითლად ანათებდა. ტყვიებით.
 რა თქმა უნდა, არავითარი გამოსაშვები საღამო არ ყოფილა. ანდა, რა ვიცი, იქნებ ჩატარდა კიდეც, მაგრამ რამდენიმე მოსწავლის გამოკლებით _ ჩვენ სამნი  ხომ ერთი კვირით ადრე გავიპარეთ: მე, იაშკა და სანდრო. კინო-ომებიდან პირდაპირ ნამდვილ ბრძოლაში გადავეშვით თავით. ასე გვეგონა...
 ეჰ, დეიდა, დეიდა! რა აგნეტა, რის ჩაუცმელქალებიანი ბანქო და ხულიგნობა... თავი ნამდვილი გმირი მეგონა (თუმცა ელექტროშოკით არავის ვუწამებივარ). ის კი არ მიფიქრია, რომ შენ მელოდი, მელოდი... თმა გაგიჭაღარავდა, სახე გაგიმკაცრდა. მერე ტელევიზიით გამოაცხადეს, რომ თვითმფრინავი, რომელშიც მე ვიჯექი, აფრენისთანავე ააფეთქეს და სხვებთან ერთად ფერფლად ვიქეცი. შენ ამ დროს სამზარეულოში ჭურჭელს ამშრალებდი. მეზობლის ქალმა შიშით შემოგხედა და პირი გააღო რაღაცის სათქმელად, შენ კი გაუღიმე, უხმოდ წამოდექი, იადონის გალიასთან მიხვედი და რატომღაც ის სველი ტილო გადააფარე. იადონი აწრიალდა, ხოლო შენ ნელ-ნელა ჩამოგიცურდა მკლავები მაღალი გალიიდან და უხმოდ დაეშვი იატაკზე... ბალერინასავით ნარნარადო, _ მითხრა მეზობლის ქალმა. ასე ლამაზად ჯერ არავინ მომკვდარაო, მიმტკიცებდა, თითქოს უკეთესი სანახაობა თვალით არ ენახა. სულელი...
 ახლა ხომ იცი, რომ იმ თვითმფრინავში არ ვმჯდარვარ. არც ტყვია გამკარებია. მაგრამ მაინც მაპატიე...
 ისე, ხომ მაინც კარგად ვცხოვრობდით ერთად მე და შენ? როგორ ვმეგობრობდით ხანდახან, არა? შობა ღამით, კვერცხიანი ღვეზელები რომ ჩამოვარიგეთ, გახსოვს? ცოტა კიდეც გადავკარით, უარი არ გვითქვამს. მერე ქუჩაში ვმღეროდით და გიჟებივით ვიცინოდით. (იცინის)
 გეფიცები, ძალიან მენატრები. იცი, რა მინდა? (დაჩოქილი, კაბის ქობას მიადებს შუბლს) კალთაში ჩაგიდო თავი და თვალები მივლულო. შენ კი, თუ გინდა, უსასრულოდ იკითხე შენი საყვარელი ძველი ჩინელი და იაპონელი პოეტები. ნანასავით ჩამესმება... ან თუნდაც პოეზიის მთელი გლობუსი დაატრიალე ჩემს თვალწინ _ თავისი რძისფერი ოკეანეებითა და დაუჯერებელი კონტინენტებით. 
  (ჩურჩულით კითხულობს)
      _ საით გივლია, შვილო ჩემო, იმედო დედის,
        ლორდ რენდოლ შვილო, სად იყავი აქამდე-მეთქი?
        _ ნადირს დავდევდი, _ გამიშალე ლოგინი ჩქარა!_
        გადავიარე, დედი, ტყე-ტყე მრავალი ქედი.
        _ გზაზე ვინ შეგხვდა, მზეო ჩემო, სიცოცხლევ დედის,
       Lლორდ რენდოლ შვილო, გზად ხომ არვის არ შეხვდი-მეთქი?
        _ სიყვარულს, დედი, _ გამიშალე ლოგინი ჩქარა!
A      არ მიძინია მთელი ღამე არც ერთი წვეთი...
  (მანეკენს ახედავს. პაუზა)
 Lლი-ლი-ანა... ნუთუ ეს შენ ხარ? (ძირს, სადგარზე მოხვევს ხელს) შენს პატარა ფეხებთან მოთვინიერებული მხეცივით ვიწვებოდი მთელი ცხოვრება... ჩემი ცოლიც რომ გამხდარიყავი, მაინც შორეული მეგონებოდი. ისე მოგიფრთხილდებოდი, როგორც სამოთხის ფრინველს და ყოველ საღამოს ხელში აყვანილს გადაგატარებდი ჩვენი კარის ზღურბლზე.
 რომ შეიძლებოდეს წარსულის უკან დატრიალება, კინოკადრივით... აბა, როგორ აგიხსნა, შენ ხომ პატარა გოგო ხარ. იმედგაცრუებამ დამღალა, გესმის? როცა სახლში დავბრუნდი წაგებული ომიდან, იქ აღარავინ დამხვდა. სულ მარტო ვიყავი. დეიდა თითქოს ღრუბლად იქცა და გაუჩინარდა... შენ რას გაიგებ... ისევ წავედი, მაგრამ საით, აღარ ვიცოდი. ბევრი ვიხეტიალე, სად აღარ ვიწანწალე და რაღაც მაინც აქეთ მეძახდა ჯიუტად. ვისკენ, ან რისკენ, არ ვიცი, მაგრამ მეძახდა... 
 ჰოდა, რა დამხვდა ამ ერთგულების სანაცვლოდ? კვლავ სიმარტოვე, კვლავ უშუქობა... ახლა კიდევ _ უპურობაც... რუხი ქუჩები, რუხი სახლები. რუხი და გულამოცლილი, როგორც აი, ეს მგელი. მოდუნებული, უმოძრაო ქალაქი... 
 დილაობით ჩამოვდივარ კიბეზე. რატომ _ არ ვიცი. ფიქრიც კი მეზარება... არც არსად მიმელიან და არც არავისთან მიმეჩქარება, მაგრამ წესად მაქვს... ასე _ პალტოს საყელო წამოვიწიო, ქუდი ჩამოვიფხატო და ნელა დავუყვე კიბის საფეხურებს დაუგველ სადარბაზოში. მერე ქუჩაა _ რუხი. და მერე...
 ,,დილა მშვიდობისა!” _ მესმის ხმა. მაგრამ რა ხმაა. ჩვენი იადონი მომაგონდა.
 მეზობლის გოგოა. ყოველდღე ვხვდებით კიბეებზე ერთმანეთს. ამ დილით კი, არ ვიცი, რა მოხდა _ სხვანაირია. თუ ახლა დავაკვირდი ხეირიანად? თითქოს ერთ ღამეში გაიზარდა. აქამდე როგორ ვერ შევამჩნიე?
 რაღაცას ვბურტყუნებ პასუხად და ქუჩაში გავდივარ. მაგრამ ახლა ქუჩა უცნაური ბაცი ლურჯია. ცა _ მაღალი; ნარინჯისფერი სახლები _ მხიარული. ჰაერში  წვრილი თეთრი ყვავილები მოფრინავს. არადა, ჯერ გაზაფხულამდე ადრეა. თებერვალია, წვიმა და თოში... და შევშინდი: ,,რა მემართება? ამდენი სმა მართლა აღარ შეიძლება! მაგრამ ამ დილით ხომ წვეთიც არ დამილევია? იმას რა ჰქვია? მოიცა, გავიხსენო... იშვიათი და ძველმოდური სახელი: ლი-ლი-ა-ნა. რამდენი წლის იქნება? აქედან რომ წავედი, სულ ბავშვი იყო. ახლაც ბავშვია, მაგრამ...”
 ასე რატომ მიღიმოდი, ლილიანა? და ყოველ საღამოს დედის უჩუმრად მირეკავდი. 
 (წამოდგება. შეწუხებული მიმოიხედავს) არის აქ ტელეფონი? არის! 
მაგიდაზე, სხვა ნივთებს შორის, ძველებური ტელეფონი დევს. მალე ზარიც გაისმის.
 ალო!.. (ბედნიერი ღიმილით) საღამო მშვიდობისა, პატარავ!..
 . . .

 კარგი... აბა, მომიყევი, რა ხდებოდა დღეს სკოლაში?..
 . . .

 აჰ, ბოდიში, ინსტიტუტში! შენ ხომ მეორეკურსელი ხარ. რა მჭირს, სულ მავიწყდება...
 . . .

Mმეე? მე ისევ ისე. რა საკითხავია.
. . .

როგორ და სრულიად უაზროდ...
 . . .

 მეგობრები? ხომ იცი, რომ ჩემი ერთადერთი მეგობარი შენ ხარ და კიდევ, ჩვენი ეზოს  ძაღლი ,,ბარონა.”
 . . .

 ეგენი არ ითვლებიან... ვინ?.. სად დამინახე?.. ქერა ქალი სიზმარშიც არ მინახავს.
 . . .

 მართლა, ლილიანა? თუ გინდა, იგავ-არაკს მოგიყვები და დაიძინე...
 . . .

 გინდა გამომასწორო? რა ეშმაკუნა გოგო ხარ!.. დაგემორჩილები სიხარულით.
 . . .

 რას ვაკეთებ? როგორც ყოველთვის... 
 ვზივარ ფანჯარასთან და ვითოშები... 
 . . . 

 თბილად მაცვია... 
 . . .

 პლედიც მახურავს... 
 . . .

 კარგი, ეგრე იყოს, ცხელ ჩაისაც დავისხამ... (ჯიბიდან პატარა მათარას ამოიღებს და ცოტას მოსვამს) ახლა უკეთ ვარ.
 . . .

 კი, ლილიანა, კი... 
 . . .

 რაც გინდა მთხოვე, ჩემო ბავშვო. შენ რომ არ მირეკავდე, დიდი ხანია, გავიყინებოდი, რადგან ცენტრალურ გათბობაზე მეტად მჭირდება შენი ხმა. შენ ხომ ანგელოზი ხარ!.. აბა როგორ _ ბოლო სართულზე ცხოვრობ. ყველაზე ახლოს ხარ ცასთან... 
    (პაუზა)
 ეს ვინაა? დედაშენი? 
ყურმილი ხელიდან გაუვარდება და სასწრაფოდ ისევ დასწვდება.
 გთხოვთ, ქალბატონო!..
 . . . 

 რატომ კადრულობთ?..
 . . .

მეც თქვენს ხელში არ გავიზარდე?..
. . .

უვიცი?!. 
. . .

რატომ? ეს ოხერი დიპლომი ხომ მეც მიგდია სადღაც, მაგიდის უჯრაში...
. . .

და ზეპირად მოგიყვებით ყველა ლიბრეტოს, მსოფლიოში რაც კი დაწერილა ოპერებისთვის... 
. . .

ჰოდა კიდევ...
ალო!.. ალო!.. 
 ყურმილს დადებს. მანეკენს წელზე მოხვევს ხელს და მასთან ერთად ცეკვავს. აგრესიული ტანგოა. უფრო ხარისა და ტორეადორის ბრძოლას წააგავს.
 არაფერს მითმობთ!.. 
 თანდათან უკან მახევინებთ... 
 მიკრძალავთ თქვენს ქალიშვილთან მიახლოებას!
 გავლენები გაქვთ? ნუთუ?!
 აჰ, ნაცნობობა!.. 
 გამანადგურებთ!.. 
 გამსრესთ!.. 
 მიწასთან გამასწორებთ, თუ არ ჩამოვეხსნები!!!
 ვის ჩამოვეხსნა, ვის? თვითონ სიცოცხლეს? 
 მაშინ ბარემ ყულფი ჩამომაცვით და ის უკანასკნელი საყრდენიც გამომაცალეთ, ფეხისკვრით.
 მანეკენს მიაგდებს. მაგიდიდანN სხვა ნივთებს შორის ხელბორკილს ამოარჩევს, ხელებზე დაიმაგრებს. მერე მგელთან მიდის, მის გვერდით მოიკალათებს და მუხლებზე შემოიხვევს ხელებს.
 ნეტავი, შენ თუ გამიგებ?.. მითხარი, აბა: მგელი მგლისთვის ადამიანია? ამ საკანში სულ ორნი ვართ. შენს დანაშაულზე არაფერს მომიყვები? რას მეუბნები, მართლა?.. დანით?!. აუჰ... მე კი არავინ მომიკლავს, გეფიცები! სულ ტყუილად გამომკეტეს შენთან. დღესაც არ ვიცი, ვინ დაჭრა ის ბიჭი, საავადმყოფოში რომ მივიყვანე. ჩემთვის ქუჩაში მოვდიოდი იმ ღამით და ხელჩართულ ჩხუბს წავაწყდი... ყველა გაიქცა და ფეხში დაჭრილი ბიჭი დატოვეს... სისხლისგან იცლებოდა და აბა, არ მიმეხედა?
 რაა? (მგელს შეხედავს) რა გავლენები? შენ გინდა მითხრა, რომ ვიღაცამ ისარგებლა ამ ფაქტით და თავიდან მომიშორა? მაინც ვინ? რა გაცინებს? სულ ტყუილად ცდილობ დამარწმუნო, რომ ადამიანთა სამყაროში მგლური კანონები მოქმედებს. 
 (იქვე დაგდებულ თუჯის ბადიას აიღებს და დიდი კოვზით ,,ბალანდას” ხვრეპს)
 ჩემს სიმართლეში ეჭვიც არ უნდა შეგეპაროს. ხომ ხედავ, ღამით რა მშვიდად მძინავს. მიუხედავად ყველაფრისა. მიუხედავად ყველაფრისა... 
 (ზურგზე ხელებდაწყობილი სეირნობს წრეზე)
 ერთი, ორი, სამი!.. ერთი, ორი, სამი!.. 
 გაზაფხული, ზაფხული, შემოდგომა... შემოდგომა, გაზაფხული, ზამთარი...
 ,,შენთვის ამანათი არ არის!..”
 ,,შენთვის წერილი არ არის!..”
 რუხი ღრუბლები... თეთრი ღრუბლები... წვიმა... თოვლი.. წვიმა...
 ვინ მეტყვის, ვინ მიპასუხებს, რა მოუვიდა ანგელოზს, ბოლო სართულზე რომ ედო ბინა, ცასთან ახლოს?
 (წაქცეულ მანეკენთან იჩოქებს. ,,თავზე” ეფერება)
 თუ პროტესტის განცდა არ გაგაჩნია, არარაობა ხარ! მაგრამ თუ პროტესტის ნიშნად მრავალსართულიანი სახლის სახურავზე ახვალ და წვრილ მაჯებზე ვენებს გადაიხსნი, რა თქმა უნდა, ფსიქიკურ აშლილობას დაგიდგენენ... ეს რა ჩაიდინე, ჩემო სიცოცხლევ და სიკვდილო.
 დედაშენს ნუ უსაყვედურებ. ისევ დედამ გადაგარჩინა. ის ხომ შენს ყველა ნაბიჯს ერთგულად დარაჯობდა. მოგისწრო... მადლობა ღმერთს!
 (მანეკენს მკლავებზე გადაიწვენს და აქეთ-იქით ანანავებს)
 სამი თვე ფსიქიატრიულ საავადმყოფოში... მერე ყველაფერი თანდათან დაწყნარდა, დალაგდა. 
 (მანეკენს წამოაყენებს, კაბას უსწორებს. Kკვარცხლბეკის მსგავს შემაღლებულ ადგილზე დგამს და შორიდან ისე ათვალიერებს, როგორც ხელოვნების ნიმუშს)
ო, რა მშვენიერი ოჯახი გაქვს. მისათითებელი... ქმარი წარმატებული. რა სიტყვაა?..
 ნეტა როგორია წარმატებული ქმრების და ცოლების ყოველდღიური ურთიერთობები? 
 მე კი მაინც მიუწვდომელი მეგონებოდი... შინ დაბრუნებისას, ქალაქის მეორე ბოლოდან დაგირეკავდი და გული ამიჩქარდებოდა შენი ,,ალოს” გაგონებაზე... 
 (მგელს) შენ გამოგიცდია ოჯახურ ცხოვრება? დაოჯახება თქვენთან ნებაყოფლობითია თუ სავალდებულო? (პაუზა) ერთი ამას შეხედე!..  (პატარა მრგვალ მაგიდაზე სამოვარი დევს) ოჯახური მყუდროების ნამდვილი სიმბოლოა!.. და ამასაც თავისი ფასი აწერია იარლიყზე. (მაგიდას მიუჯდება)
 ღრმადპატივცემულო ბატონო, მართლა ასე ძვირად ფასობთ თუ ეს... ერთი წუთით!.. გრამოფონს დავქოქავ. ჩაიზე საუბარს გრამოფონი მოუხდება...
 (ჟღერს ძველებური რომანსი, რომელსაც ქალი ასრულებს. ხმა ძალიან დაზიანებულია) 
 რა გადაჭარბებულადაც არ უნდა შეგაფასონ, მე თქვენი მშურს... თქვენ ისეთი რესპექტაბელური იერი გაქვთ... მოვლილი, გაკრიალებული... თავს დაგკანკალებენ. ეტყობა, ძველი დივიდენდები მოქმედებს, თორემ იმდენი მინახავს ნაგვის ურნაში თავჩარგული, წარსული კეთილდღეობის ნატამალიც რომ აღარ ემჩნევა...
 (ჩაის ფინჯანში მათარიდან ასხამს სასმელს) 
 ნუ გამინაწყენდებით. რა ვქნა, აქ ცოტა ცივა. კონიაკიანი ჩაი კი გაციებას შველის. არა, თავს კი არ ვიმართლებ, ღმერთმა დამიფაროს! უბრალოდ, ადამიანური საუბარი მინდა თქვენთან ისე, რომ არ გამკიცხოთ. ღამეც შეუმჩნევლად გაივლის... 
 ჩემთან ლაპარაკს ფეხბურთის მატჩის ყურება გირჩევნიათ? ნავახშმევს ოჯახის მამა სავარძელში ჯდება და ტელევიზორს უყურებს. ხანდახან ჩათვლემს კიდეც... მე რამე ფილმის ნახვას გირჩევთ. 
 (მაგიდიდან თეთრ სუფრას აიღებს და კედელზე გაჭიმავს. ზუზუნით ირთვება კინოაპარატი) 
 დააკვირდით!.. (მაგიდას მიუჯდება, ფეხს ფეხზე გადაიდებს და უყურებს) ნახეთ, რა კარგია: მოწმენდილი ცა, მშვიდი ტალღები... ზღვისპირა ქალაქი. ცაში ჩიტების გუნდი. ნაფეხურები პლაჟზე. ახალგაზრდა წყვილი ფეხშიშველი სეირნობს ქვიშაზე. იცინიან... სადღაც პატარა ბიჭები ფრანს უშვებენ და ეს ორნიც რა ბედნიერები არიან... მაგრამ ისეთი გრძნობა მაქვს, თითქოს ეგ სიმშვიდე დიდხანს არ გასტანს. მალე სირენები აკივლდება. ცეცხლმოკიდებული ფრანი ზღვაში ჩავარდება, ან რამე ამგვარი... წარმოსახვა სამუდამოდ მოწამლულია. ეს კადრებიც იმ ქალაქს მაგონებს, სადაც გავიქეცით მე, იაშკა და სანდრო...  
 (რაღაცას დაეძებს. მინის ვიტრინიდან ორდენებსა და მედლებს იღებს და უკანვე ჩაყრის. სამხედრო დურბინდს აიღებს. ოთხივე მხარეს ყურადღებით ათვალიერებს) 
 სტოპ! მე თქვენ გხედავთ! სნაიპერი არ ვარ, ნუ გეშინიათ. ისე, სულ ახლოს მყავხართ. სამიზნეზე კი არა _ ერთი ხელის გაწვდენაზე. (ხელგაშვერილი დადის, თან დურბინდში იხედება. დაიხრება და ყუთიდან ამოათრევს მარიონეტებს. გოგო და ბიჭია)
 საწყლები, იმალებიან... მერე, არ გეშინიათ, ვინმემ რომ დაგაშოროთ? შემოვა მყიდველი და ერთ-ერთს ამოარჩევს. მეორეს ვიღაც სხვა იყიდის... არა, მე არაფერს დაგიშავებთ!
 (მგელს) ისე მიყურებ, თითქოს მკვლელი ვიყო. მართალია, იარაღზე ტყუილი გითხარი, ხელში არასდროს ამიღია-მეთქი, მაგრამ ის ხომ ომი იყო... ბატალური სცენებით და შესაბამისი რეკვიზიტით.
 (მარიონეტები მიჰყავს) ნუ ფართხალებთ!.. ერთი მითხარით, აქ რას აკეთებთ, როცა მთელ ქალაქში ხოცვა-ჟლეტაა? შენ ალბათ ცამეტ-თოთხმეტი წლის ხარ, მეტის არა. ეს ბიჭიც მთლად ღლაპია. თქვენი ორი გვარი სამკვდრო-სასიცოცხლოდ გადაჰკიდებია ერთმენეთს. დღე არ გავა, სისხლით არ შეიღებოს შადრევნებიანი მოედნის ფილაქნები. თქვენ კი ჩაგიკიდიათ ხელი და დაეხეტებით ქუჩა-ქუჩა, თითქოს ტყვიები კი არ წვიმს _ მაშხალებს ისვრიან თქვენს საპატივსაცემოდ. 
 რაა?.. განუყრელები ხართ? კარის მეზობლები... ბაღშიც ერთად დადიოდით, სკოლაშიც ერთ მერხზე ისხედით. ერთმანეთს ვერაფერი დაგაშორებთ, ვერაფერი!.. გარდა... (ყვირილით) ჩქარა, გაიქეცით, თავს უშველეთ! რადგან აქ ყველა შეიშალა, რადგან თქვენი მსხვერპლი ამოა. საწამლავს ნუ დალევთ, ნურც დაშნას დაირტყამთ, სულელო ბავშვებო. სულ ერთია, ვერავის გამოაფხიზლებთ. მხოლოდ შორს წადით. დაიმალეთ, ვიდრე გვიან არ არის!
 (მარიონეტებს ხელს უშვებს და ისინიც ძირს ცვივიან)
 აი, ასეთი ამბებია ზოგჯერ წყვდიადში. გამოანათებს ორი წყვილი თვალი სიძულვილით დაბრმავებულ ბრბოში და ორი პატარა გულიც მწყობრად ფეთქავს...
 უნდა დაემალოთ ამ გაგიჟებულ ხროვას.
 შენც გაიქეცი, იაშკა! შენც, სანდრო! თორემ ხომ ვიცი, ისევ მარტოს მომიწევს დაბრუნება ჩვენს ქალაქში... ვეღარც კინოში ვივლით, ვეღარც სხვაუბნელებს წავეჩხუბებით, ტრამვაისაც ვეღარ შემოვახტებით. ტრამვაი საერთოდ აღარ დადის, გაქრა. თითქოს ისიც ფრანივით წავიდა ცაში. ვივლი ისევ ფეხით და დამნაშავის იერით: ,,მაპატიეთ რა, რომ გადავრჩი!..”
 თქვენ კი მყუდროდ მოკალათებულხართ ტელევიზორთან. მშვენიერი მოგონილი ცხოვრებით ცხოვრობთ. მასწავლეთ მაინც, როგორ დავიჯერო ეგ კოხტა ტყუილი... აგერ, ღია ბარათების კოლექციაც. ნეტა, რას სწერთ ერთმანეთს? აჰ, ეგ ძველისძველი ბარათებია? ახლა ფოსტამაც მეტამორფოზა განიცადა. ხელით ნაწერ ბარათებს სანთლით ვეღარ იპოვით.
 ისევ დაისხამს სასმელს. მაგიდიდან მუყაოს გაყვითლებულ ქაღალდებს იღებს და ათვალიერებს. 
 ამ ძველ ფოტოებს ვინღა ყიდულობს? ვის რაში სჭირდება ალბომში სხვისი ღიმილი და მწუხარება, ვიღაცის ბედი...  მაგრამ იქნებ ესეც მოდაა. ერთად ვიცინოთ: ,,ნახე, ნახე, რა ტიპია!” 
 არადა, ამ კაცს ეგება  ცოლ-შვილი თავს ერჩია და უნდოდა, ყველგან თან ეტარებინა თავისი ოჯახის ხატება. ალბათ შორი გზა გაიარეს ეტლით, ვიდრე ფოტოგრაფთან მივიდოდნენ. იმანაც ჩვეულებრივი, ამათთვის კი ჯადოსნური სიტყვები უთხრა: (ძველებურ, შტატივიან ფოტოაპარატს მანეკენისკენ მიაბრუნებს)  ,,გაიღიმეთ! ახლა ჩიტი გამოფრინდება!..”
 ოდესმე ხომ ყველანი წარსულად გადავიქცევით...
 მე კი სულაც არ მინდა, ჩემი ფიზიონომია წლების მერე ამისთანა უცნაურ კოლექციაში აღმოჩნდეს... თუმცა, რა მენაღვლება _ სურათი ბოლოს როდის გადავიღე, აღარც მახსოვს, ძველ ფოტოებზე კი თვითონაც ვერ ვცნობ თავს. 
 აღარ ვიცი, რა სჯობს: როცა ბერდები და ახალგაზრდასავით გამოიყურები, თუ პირიქით _ მოტეხილი კი ხარ, მაგრამ პასპორტის მიხედვით ჯერ არა გიშავს.
 რაც შეიძლება, დიდხანს უნდა ვგავდე ბიჭს.
 ხვალ სამშაბათია _ ნახვის დღე. ხანშიშესულთა თავშესაფარში ცამეტი მოხუცი ცხოვრობს. იაშკას ბებია თითქმის ბრმაა, მაგრამ ხელებს რომ შემავლებს სახეზე, არც წვერი უნდა მქონდეს გაბურძგნული, არც თვალის უპეები _ შეშუპებული. მადლობა ღმერთს, თმა არ გამცვენია ჯერ... მოკლედ, ბიჭს უნდა ვგავდე.
 (თმას გაიწორებს, პერანგის საყელოს შეიკრავს. მანეკენს უკნიდან მიეპარება და მხრებზე მოხვევს ხელს) 
 დღეს პირდაპირ უსინდისოდ ლამაზი ხარ!.. გეგონა, არ მოვიდოდი? ვერ მოგართვეს, ქალბატონო დარეჯან! ვიცი _ აუტანელი, საძაგელი ბიჭი ვარ.
 მეც უნდა გამოგიცხადო საყვედური: მითხრეს, რომ წვნიანზე უარს ამბობ და მთელი დღე ტკბილეულსა და სიგარეტზე გადადიხარ. რა ამბავია ამდენი ნიკოტინი. დროა თავი დაანებო და გამოსწორდე, ბოლო-ბოლო! აი, მე ჯანსაღი ცხოვრების წესს ვიცავ...
 როგორ და... დილაობით ხომ დავრბივარ? დავრბივარ! არ ვეწევი, არ ვსვამ... დომინოსაც კი არ ვთამაშობ.
 რას იცინი? რა ქალი ხარ _ ძნელად აღსაზრდელი... მაგალითს უნდა აძლევდე საზოგადოებას, შენ კი ხულიგნობ... გვარცხვენ, ამხანაგო დარეჯან, გვარცხვენ!.. 
     (პაუზის შემდეგ) 
 მითხარი, ხომ კარგად გექცევიან?.. მერე რა, კიდევ ერთხელ გამიმეორე... მითხარი, რომ არაფერი გაკლია; სადილი გემრიელია, საწოლი _ რბილი; მოპყრობა თბილი... 

 გინდა, ჟურნალი წაგიკითხო? შენი საყვარელი დეტექტივის გაგრძელება... გინდა?.. 
 მითხარი, რა გენატრება?.. რა ვიცი: მჟავე კომბოსტო მაგალითად, ან იქნებ... არ გეხუმრები. ხომ შეიძლება, რამე მოგინდეს, არა?.. როგორ?.. (პაუზა) კარუსელზე დაჯდომა? ყველაზე პატარებისთვის? ცხენები და სპილოები რომ არის შებმული... მე და იაშკა რომ დაგყავდით... მახსოვს, როგორ არ მახსოვს.
 დარეჯან, დარეჯან... 
  (წინ დაუდგება) 
ჩვეულებრივად გიყურებ. (თვალს არიდებს) აბა როგორ შემოგხედო? ვიცი, მშვენივრად მხედავ. არა, სკლეროზიანი დედაბერი არ მგონიხარ. ამას ნუ ამბობ! ეს რაა, ტირი? კარგი ერთი, შენ და ცრემლები? სულ ერთია, არ დაგიჯერებ... აჰა, გამომართვი, სიგარეტი მოგიტანე. მოიცა, მოგიკიდო!..
 წავალთ მე და შენ!.. აუცილებლად წავალთ იქითა კვირაში. დღეის სწორს. ყველაზე ლამაზი ცხენი ამოვარჩიოთ. შენ დაჯდები, მე კი გიყურებ. როგორც შენ გვიყურებდი ადრე. და ხელსაც დაგიქნევ...
 არავინაც არ დაგვცინებს. მოგცლია ერთი! აბა, გაბედონ!.. მერე ლაღიძის წყლები დავლიოთ... შოკოლადი ნაღებით... შენ ტარხუნის გიყვარს? კი, ბატონო, იყოს ტარხუნის!..
 დავმშვიდდით, ხომ? ახლა გავიღიმოთ. ასე არ ჯობია? შენ ხომ უბრალო ვინმე არ ხარ, დარეჯან. სხვა მოხუცებს არ ჰგავხარ. ნეტა შენი თავი დაგანახა _ ნამდვილი მერლინ მონრო გეგონება... ოღონდ, შენ უფრო გამხდარი ხარ, გეთანხმები! სიკოხტავით ინგლისის დედოფალს ჰგავხარ... არა? აა, ის ძალიან ბებერია? ეგეც მართალია... (პაუზა)
 წავედი, დარეჯან! ხომ იცი, რა სამსახური მაქვს... მთელი განყოფილება ჩემს იმედზეა... 
 თავსაც მივხედავ... ქუდსაც დავიხურავ სიცივეში... და ბავშვსაც აუცილებლად განახებ. ერთ დღესაც მოვიყვან და... უბრალოდ, გახანგრძლივებულ კლასშია. მერე მუსიკა აქვს, ხომ იცი... ფლეიტაზე დადის, როგორც იაშკა... 
 აბა, დროებით... ნუ იცელქებ!..
 (მაგიდასთან ჯდება. ისევ დაისხამს სასმელს და გადაჰკრავს)
 უჰ!.. (საკინძს მოიგლეჯს) თამაში მიყვარს, მაგრამ ასეთი არა... რაღაც ძალიან გამიგრძელდა თამაში. მთელი ცხოვრება.
 კიდევ უარესი: სხვები ცხოვრობენ _ მე ვთამაშობ!
 სხვები ფეხდაფეხ მიჰყვებიან დროს. მე უკან ვრჩები... მარათონელივით რომ ვირბინო, მაინც.
 მეტი რა გზა მაქვს _ უნდა ვითამაშო... (გამამხნევებელ ვარჯიშს ასრულებს) 
 და სულ ფორმაში უნდა ვიყო.
 მთვარეულები ღამ-ღამობით დადიან შენობის ლავგარდანზე. მე კი დღისით: ქუჩაში, ტროტუარებზე, მიწისქვეშა გადასასვლელებში... ამ დროს თუ დამიძახეს, წონასწორობას დავკარგავ და მაგრად დავეცემი.
Aთუმცა ვინ უნდა დამიძახოს... ვინ და რატომ გამომაფხიზლებს?
 მამაჩემი? ხომ არ გეშლებათ?
 (საკიდიდან თეთრ ხალათს ჩამოხსნის და მოიხურავს)
 რას ვიფიქრებდი, თუ შემატყობინებდნენ... მამაშენი მართვით სუნთქვაზეაო.
 რომელი მამა? _ ვიფიქრე, _ რომელი მამა?!
 პალატა ნახევრად ბნელი დამხვდა. და სიჩუმე. სიჩუმე.
(სიჩუმეში ისმის სამედიცინო აპარატის წყვეტილი სიგნალი, სადაც პულსის გრაფიკული გამოსახულება გარბის)
 ფორთოხლები მოგიტანე. ტკბილი ფორთოხლებია... (ჯდება სკამზე. მუხლებზე უხერხულად უწყვია ხელები)
 ძლივს მოგაგენი.
 კარგია, აქ გრილა. გარეთ იწვის ყველაფერი. ასფალტი დნება. კედები კინაღამ ჩამრჩა შიგ. ა, ნახე (ფეხს მოკეცავს და ლანჩაზე იხედება) შავი რაღაცა ამეწება, კუპრია თუ რა ჰქვია... (ნეტარებით) აუ, რა სიგრილეა! 
 (თავს უკან გადასწევს. თვალებს ხუჭავს. უცებ ძლიერი შუქი ინთება, ჩამრთველის ტკაცანით)
 უჰ!.. (წამოხტება) რამე... რამე გჭირდება? უნდა დავუძახო ვინმეს?
 (პაუზა. ხარბად აკვირდება, ხელს იწვდის, მაგრამ ვერ შეახებს საწოლზე უგონოდ მწოლს)
 ნამდვილი ხარ, ხომ იცი... შუბლიც გაქვს... თმაც ჩემნაირი გქონია. უფრო სწორად, შენნაირი მქონია მე. ნიკაპი... მეგონა, წვერით დამხვდებოდი. გაუპარსიათ. კარგად გივლიან, არა? (ხელს ისევ გაიწვდის, მაგრამ ჰაერში აჩერებს) ხელებიც მოვლილი გაქვს. მე ასე რომ გავიშვერ, მიკანკალებს. ოღონდ, ხანდახან. ყოველთვის კი არა. (სიგარეტს ამოიღებს)
 მოწევა არ შეიძლება, ხომ? კი გამაფრთხილა იმ გოგომ. (კართან მიდის. გაიხედავს) ეგ ძალიან თოჯინა გყოლია აქ. თეთრხალათიანი (მრავალმნიშვნელოვნად)... მაგრამ რაღაცნაირია, იცი? ასე შემომხედა, ნახე. და: ,,მიბრძანდით. Mხოლოდ ერთი საათით!” არც ღიმილი, არც... თვალებში რომ არაფერი დაეტყო, მივხვდი, გულგრილი დავტოვე.
 საერთოდ კი მოვწონვარ ქალებს, შენ არ გეგონოს...
 შენც სიმპათიური იქნებოდი. ახლაც კარგად გამოიყურები, დედას ვფიცავარ! რამდენი წლის ხარ? მე რამდენის ვარ, იცი? ჰო, არც გახსოვს... 
 შეხედე! (იატაკზე აზიდვებს აკეთებს)
 არა, ფორმა არ დამიკარგავს ჯერ. ადრე ყოველდღე ვვარჯიშობდი. ახლა ვეღარ ვახერხებ. (დაქანცული დავარდება პირქვე) რომ ივარჯიშო, მოტივი უნდა გქონდეს. მოტივი ხომ იცი, რას ნიშნავს? (გადმოტრიალდება. თავქვეშ უწყვია ხელები. ოცნებით) ისე, ეს ჭერი ლურჯი რომ იყოს, ჯობია. ვითომ ცას უყურებ. ან ზღვას... თორემ აქ საათობით რას უნდა მიაჩერდე, როცა გამოიღვიძებ? (ხალათს გაიხდის, საკიდზე ჩამოკიდებს)
 თვალი შევაჩვიე აქაურ სინათლეს. და ნელ-ნელა შენც გეჩვევი მგონი. ჯერ კიდევ მერიდება თუ მეშინია, არ ვიცი. მთელი სიფრთხილით გეცნობი, მაგრამ შეგეგუები, უეჭველია...
 მერე შენი თავგადასავლები მომიყევი. შენ ხომ ბევრის ნახვა და გაკეთება მოასწარი. სად არ ყოფილხარ, თურმე. დაუჯერებელია... და ბოლოს და ბოლოს, მე შემქმენი. აი, ზუსტად ასეთი, როგორიც ვარ. ისე, შეგეძლო, უკეთესი ვყოფილიყავი. ერთხელ მაინც რომ მოსულიყავი, ხელი ჩაგეკიდა და სადმე წაგეყვანე, რამე ისეთი გეჩვენებინა, შენი გამართლება შემძლებოდა. ან კაცურად გველაპარაკა...
 ახლა ვიცი, რას მეტყვი: რომ სულ ჩემს გვერდით იყავი და რა გექნა, უბრალოდ, ვერ გამოჩნდებოდი; არ შეიძლებოდა შენი გამოჩენა... ვიცი და არ გსაყვედურობ. მარტო ის მინდოდა, ზოგჯერ მეგრძნო შენი არსებობა. 
  მაინც, რას ნიშნავს მამობა?
  მართალი გითხრა, არც კი ვიცი, როგორ მოხდა, მაგრამ ერთხელ მეც დავქორწინდი.
 ზამთრის გვიან საღამოს, მეტროს ცარიელ ვაგონში იჯდა. ის თავში, მე _ ბოლოში. დაღლილი და უმწეო მეჩვენა. ისეთი, მეც რომ შემეძლო ნუგეშისცემა _ ხელიდან წასულ მოხეტიალეს.
 და მერე არასოდეს ვყოფილვართ ისე ახლოს, როგორც მაშინ _ ვაგონის ერთი ბოლოდან მეორემდე მანძილზე...
 ღმერთო, რა თქმა უნდა ვიცი, რომ ყველაფრის თავიდან დაწყება შემეძლო. 
 უბრალოდ, ბეღურა რომ გამოაზამთრო და მერე შენგან გაფრინდეს, ისე მოხდა...
 ბევრი ლაპარაკი არ ჩვეოდა. ერთ დილით ადგა და წავიდა. 
 ეს იყო და ეს...
 ასე რომ, მე არავინ მიმიტოვებია.
 არ გსაყვედურობ-მეთქი! (ყვირილით)
 ბოდიში... რა თქვი? (თავს თავთან მიუტანს წარმოსახულ ავადმყოფს) ასე სჯობდა? (განცვიფრებული) რადგან თავისუფლება მომეცი? თა... თავისუფლება! (იცინის) მადლობა, მამა, მამილო, მამაჩემო, რომ შეუზღუდავი თვალსაწიერი მაჩუქე ოთხივე მხარეს! მამიკო, მამი, შენი მძიმე ხუნდები და ჟანგიანი ჟღარუნა ჯაჭვები რომ არ შემაბი უსუსურ ფეხებზე _ მადლობა ჩემგან! რაც გინდა, ის ჰქენი, დამილოცნიხარო, _ რომ გაიღე ახალშობილისთვის მეფური მოწყალება, _ იცელქე და ირბინე, ჩემო შვილო, ასანთითაც ითამაშე და თუ მოგინდება, ცეცხლიც გააჩინეო.
 და მეც ბევრი ვირბინე, ძვირფასო მამავ!.. ბევრჯერ დავეცი და ცხვირიც წავიმტვრიე. პატივი როგორ გცე, მითხარი? როგორ დაგიბრუნო ამხელა ვალი?
 მე ხომ იმდენი დამიგროვდა, აღარც კი ვიცი, ვის გავუნაწილო... ხურდასავით და ქაღალდის ფულივით _ დიდი და პატარა შეცოდებანი, შეცდომები და დანაშაული...  აბა, შენ რა გეგონა? რას დავაგროვებდი, შენი აზრით? რა დამიტოვე, რომ გამემრავლებინა, ცოდვების გარდა? 
           (საწოლზე წვება და ჩაეხუტება ავადმყოფს)
 ზოგჯერ შენი მოკვლის სურვილი მიჩნდებოდა. საჭირო და აუცილებელიც კი მეგონა. დარწმუნებული ვიყავი, შენი სიკვდილის მერე არსებობა გამიადვილდებოდა.
 ახლა ისეთი ადვილია ამის გაკეთება. ეს რაღაცა აპარატი რომ გავთიშო... რადგან მძინარეც კი უცხოსავით მიყურებ... რადგან დამტოვე, რადგან ხელი არ შეუშალე ჩემს დაცემას და განადგურებას...
    (პულსის წყვეტილი ხმა ერთიანი მწივანა სიგნალით იცვლება)
 შენ!.. (დიდხანს დაჰყურებს ჩუმად)
 რა ადვილია, ყველაფერი შენ გადმოგაბრალო... (პაუზა)
 ფორთოხლები მოგიტანე. ხომ გიყვარს?
 აქ სიგრილეა. კარგია, არა? სიგრილეში უფრო მშვიდად დაგეძინება. შენ ხომ დასვენება დაიმსახურე. რა მოხდა მერე, თუ არაფერი გესმის და ვერაფერს მეუბნები. მერე რა, დიდი ამბავი! ოღონდ მაგრად იყავი, არ მოკვდე, თორემ შენც თუ გაქრები, აღარ იარსებებ _ რაღა ვქნა მაშინ. გეკითხები, მაშინ რაღა ვქნა?!.
 როგორიც გინდა, ისეთი იყავი, ოღონდ მკვდარი არა. გინდა გულგრილი გერქვას, გინდა მკაცრი და შურისმგებელი, ოღონდ არ მოკვდე.
 მაშინ სულ მარტო დავრჩები.
  (პულსი ისევ ჩაირთვება)
 შენ რაღაცას მანიშნებ... 
 უნდა წავიდე?
 ვისკენ? 
 (ტელეფონის ზარი)
 უპასუხეთ ვინმემ!
 (აღელვებული, ყოყმანით იღებს ყურმილს)
 ალო!.. (დიდი პაუზა)
 . . 

 უკვე მოვდივარ...
 . . .

 ღუზაც ამოვიღეთ. . .
 . . 

 იალქნებიც გავშალეთ, აბა, როგორ!
 . . .

 ყველა ბრძანება გავეცი, რაც საჭიროა...
 . . .

 იახტას ვერა, მაგრამ თუ გინდა, ბურთს ჩამოგიტან... არა? არც მანქანა? აბა რა...
 . . . 

 ჟირაფი?
 . . .

 თეთრი ჟირაფი ცისფერი თვალებით... თანაც ნამდვილი!..
 (კარგა ხნის ყოყმანის შემდეგ. მტკიცედ)  შემიძლია! (ყურმილს დადებს)
 არც კი წავბორძიკებულვარ. არადა, ნამდვილად დამიძახეს. ხომ ყველამ გაიგონეთ? (მანეკენს) თქვენ რას იტყვით, ქალბატონო? (სამოვარს) ან თქვენ, პატივცემულო... (ამაყად) ჩემი ბიჭია. ხომ გაიგონეთ, დამირეკა! ნამდვილია, კი... მერე რა მოხდა, თუ ყოველდღე ვერ ვნახულობ. ჩემს ბიჭს ტელევიზორთან მთვლემარე მამა არ ჰყავს. მამამისი მეზღვაურია. თანაც, უბრალო კი არა _ ნამდვილი ზღვის მგელი.
 (ყუთში დაეძებს რაღაცას. პირდაპირ იატაკზე ყრის პატარ-პატარა ნივთებს)
 თეთრი ჟირაფი!.. ცისფერი თვალებით! 
 ღმერთო, მე ვიცი, რომ ოდესმე ქუჩაში დამიძახებენ და როცა შემოვბრუნდები, ჩემი შვილი დამინახავს ზუსტად ასეთს... 
ახლა კი, უნდა ვითამაშო... 
ბრძანებები გავცე ხომალდზე. 
საჭე ავარიდო საშიშ მეჩეჩებს. 
ხმელეთზე გადმოსულმა დაჩაგრულები დავიცვა. 
    (დაშნას აიღებს და უხილავ მოწინააღმდეგეს ეფარიკავება)
 ჩავაქრო ხანძარი, რომელიც შეიძლება იმ სიგარეტისგან გაჩნდა, იაშკას ბებიას რომ დაუვარდა. 
 მოვიგო ყველა ომი...
 გადავარჩინო შეყვარებულები, ნანგრევებში რომ იმალებიან.
 მარტოდმარტომ ვიხსნა პლანეტები დაღუპვისგან... 
  (ჰაერში ისვრის ფოტოებსა და ღია ბარათებს)
 ჩავიცვა სკაფანდრი და გავფრინდე მარსზე, რომ იქიდან უტყუარი ცნობები   ჩამოვიტანო. 
 გავხდე ყველაზე მაგარი ჯაშუში და ავაფეთქო ყველა იარაღის საცავი.
 ან უბრალოდ, მოვუშვა წვერი და მოვახდინო რევოლუციები დაჩაგრული ხალხებისთვის!..
   (ძლივსღა სუნთქავს)
  ღმერთო, მე რა თქმა უნდა ვიცი, რომ უფრო მშვიდი ქალაქებიც არსებობს, სადაც ტრამვაი დადის, კაფეში წყნარად საუბრობენ ახალგაზრდები და ველოსიპედს მოხუცი ქალები ატარებენ.Aპარკში ასწლოვანი ხეებია და ყველა სახლის წინ ყვავილები ხარობს... მაგრამ ნება მომეცი, ავირჩიო და მაშინ ისევ აქ დავბრუნდები, სადაც ვარდისფრად გადაღებილი რუხი შენობების გასწვრივ, ტროტუარებზე ისე ვივლი, როგორც მთვარეული _ სახურავის ქიმზე. სადაც მისთვის დაძახებაც და არდაძახებაც ერთნაირად სახიფათოა...  
  (მაყურებელს)
 მაგრამ თქვენ მაინც დამიძახეთ!..
 რახუნით იწევა ჟალუზები. გარედან შემოიჭრება სინათლე და დიდი ქალაქის ხმაური: მანქანის ბორბლების ღრჭიალი, ქალის სიცილი, ფეხსაცმლის ქუსლების კაკუნი ქვაფენილზე, სარდაფიდან გამოსული მთრალების სიმღერა, პოლიციის სირენის ხმა...

